ԱՄՓՈՓԱԹԵՐԹ
«Միջազգային իրավական հարցերով ներկայացուցչի մասին օրենքում լրացում կատարելու մասին» օրենքի նախագծի վերաբերյալ ստացված առաջարկությունների

	
1. ՀՀ արդարադատության նախարարություն

	22.05.2025

	
	№ //22581-2025

	
Ի պատասխան Ձեր՝ 2025 թ. մայիսի 13-ի թիվ /64.39/15455-2025 գրության՝ ««Միջազգային իրավական հարցերով ներկայացուցչի մասին» օրենքում լրացում կատարելու մասին» օրենքի նախագծի (այսուհետ՝ Նախագիծ) վերաբերյալ հայտնում եմ հետևյալը.
Անհրաժեշտ է Նախագծի 1-ին հոդվածով «Միջազգային հարցերով ներկայացուցչի մասին» օրենքի 11-րդ հոդվածում լրացվող 2-րդ մասում առկա «2)» թիվը փոխարինել «2.» թվով, ինչպես նաև ղեկավարվելով «Նորմատիվ իրավական ակտերի մասին» օրենքի 13-րդ հոդվածի 5-րդ մասի 2-րդ կետի դրույթներով՝ անհրաժեշտ է նախագծում սահմանել նաև նշված Նախագծից բխող ենթաօրենսդրական նորմատիվ իրավական ակտերի ընդունման նախատեսվող ժամկետները։

	
Ընդունվել է 

	Նախագծում կատարվել են համապատասխան փոփոխություններ:

	
2. ՀՀ ֆինանսների նախարարություն
	26.05.2025

	
	N 01/11-1/11931-2025

	
Ի պատասխան Ձեր սույն թվականի մայիսի 13-ի թիվ /64.39/15455-2025 գրության՝ ՀՀ ֆինանսների նախարարությունն ուսումնասիրել է ««Միջազգային իրավական հարցերով ներկայացուցչի մասին» Հայաստանի Հանրապետության օրենքում լրացում կատարելու մասին օրենքի նախագիծը և հայտնում է հետևյալը.
Նախագծով առաջարկվում է նորմատիվ իրավական ակտով նախատեսել լիազորող նորմ Մարդու իրավունքների եվրոպական դատարանի վճիռներով և որոշումներով սահմանված արդարացի փոխհատուցման գումարի վճարման կարգ սահմանելու վերաբերյալ:
«Վարչարարության հիմունքների և վարչական վարույթի մասին» ՀՀ օրենքի  (այսուհետ՝ Օրենք) 1-ին հոդվածի համաձայն` նույն օրենքը սահմանում է վարչարարության հիմունքները, կարգավորում է վարչական ակտեր ընդունելու, վարչական ակտերը, վարչական մարմինների գործողությունները և անգործությունը բողոքարկելու, վարչական ակտի կատարման, վարչական ծախսերի, ինչպես նաև վարչարարությամբ հասցված վնասի հատուցման հետ կապված` վարչական մարմինների և ֆիզիկական կամ իրավաբանական անձանց (այսուհետ` անձինք) միջև ծագած հարաբերությունները:
Օրենքի 2-րդ հոդվածի 3-րդ մասի համաձայն` առանձին տեսակի վարչական վարույթների առանձնահատկությունները սահմանվում են օրենքներով և Հայաստանի Հանրապետության միջազգային պայմանագրերով:
Ընդհանրապես վարչական վարույթի առանձին տեսակներ նախատեսելու առնչությամբ առանցքային նշանակություն ունեն այն հարցադրումները, թե Օրենքի` վարչական վարույթին վերաբերող ընդհանուր դրույթները կիրառելի՞ են, արդյոք, վարույթի առանձին տեսակների նկատմամբ և որքանո՞վ է արդարացված Մարդու իրավունքների եվրոպական դատարանի վճիռներով կամ որոշումներով սահմանված արդարացի փոխհատուցման գումարի վճարման համար վարչական վարույթի առանձին տեսակ նախատեսելը: Բացի այդ վարչական վարույթի առանձին տեսակ նախատեսելը չպետք է լինի ինքնանպատակ և պետք է թելադրված լինի վարչարարության ոլորտում անձնանց իրավունքների իրականացման և պաշտպանության առավել գործուն ընթացակարգ սահմանելու անհրաժեշտությամբ, այլ ոչ թե վարչական մարմինների գործունեության համար առավել հեշտ պայմաններ ամրագրելուն: Խնդրո առարկա դեպքում եվրոպական դատարանի վճիռներով և որոշումներով սահմանված արդարացի փոխհատուցման գումարի վճարման ընթացակարգը իրենից ներկայացնում է վարչարարություն. անձանց ու Միջազգային իրավական հարցերով ներկայացուցչի ինստիտուտի միջև ծագած հարաբերությունների նկատմամբ կիրառելի են Օրենքում նախատեսված կարգավորումները: Նախագծի հեղինակի այն պնդումը, որ դիմումատուների փաստաթղթերը երբեմն ներկայացվում են ոչ ամբողջական կամ այնպիսի ժամկետում, որ վարչապետի աշխատակազմը հնարավորություն չի ունենում սահմանված ժամկետում ապահովելու արդարացի փոխհատուցման գումարի վճարումը, միանշանակ չէ, քանզի Օրենքը հնարավորություն է տալիս դիմումին կից ներկայացված փաստաթղթերի ցանկն ամբողջական չլինելու դեպքում դրանք սահմանված ժամկետում համալրել: Ուստի մարդու իրավունքների եվրոպական դատարանի վճիռներով կամ որոշումներով սահմանված արդարացի փոխհատուցման գումարի վճարման վարչական վարույթի առանձին տեսակ նախատեսելու նախաձեռնությունը, գտնում ենք, լրացուցիչ հիմնավորման անհրաժեշտություն ունի:
	
                                 Չի ընդունվել

«Վարչարարության հիմունքների և վարչական վարույթի մասին» ՀՀ օրենքը  (այսուհետ՝ Օրենք) սահմանում է վարչարարության հիմունքները, կարգավորում է վարչական ակտեր ընդունելու, վարչական ակտերը, վարչական մարմինների գործողությունները և անգործությունը բողոքարկելու, վարչական ակտի կատարման, վարչական ծախսերի, ինչպես նաև վարչարարությամբ հասցված վնասի հատուցման հետ կապված` վարչական մարմինների և ֆիզիկական կամ իրավաբանական անձանց միջև ծագած հարաբերությունները: Նույն օրենքով ամրագրված է, որ առանձին տեսակի վարչական վարույթների առանձնահատկությունները սահմանվում են օրենքներով և Հայաստանի Հանրապետության միջազգային պայմանագրերով: Ուստի, անհրաժեշտ է քննարկման առարկա դարձնել վարչարարություն և առանձին տեսակի վարչական վարույթ հասկացությունները՝ միաժամանակ վեր հանելով դրանց առանձնահատկությունները:
Մասնավորապես՝ Օրենքի 3-րդ հոդվածի 1-ին մասի 2-րդ կետի համաձայն՝ վարչարարությունը վարչական մարմինների արտաքին ներգործություն ունեցող գործունեություն է, որը եզրափակվում է վարչական կամ նորմատիվ ակտերի ընդունմամբ, ինչպես նաև գործողություն կամ անգործություն, որն անձանց համար առաջացնում է փաստական հետևանքներ: Մինչդեռ, վարչական վարույթը նույն օրենքի 19-րդ հոդվածով սահմանված է որպես վարչական մարմնի` վարչական ակտ ընդունելուն ուղղված գործունեությունն է:
Երկու հասկացությունների համեմատական վերլուծության արդյունքում, կարող ենք արձանագրել, որ վարչական վարույթն անպայմանորեն եզրափակվում է վարչական ակտի ընդունմամբ, իսկ վարչարարությունը կարող է եզրափակվել նաև գործողությամբ կամ անգործությամբ, որը փաստական հետևանքներ է առաջացնում անձանց համար: Ինչի համատեքստում, հարկ է նկատի ունենալ, որ Միջազգային իրավական հարցերով ներկայացուցչի գրասենյակի նախաձեռնությունն առ այն՝ սահմանելու Մարդու իրավունքների եվրոպական դատարանի (այսուհետ՝ Եվրոպական դատարան) վճիռներով և որոշումներով սահմանված արդարացի փոխհատուցման գումարի վճարման ընթացակարգ, իրենից չի ներկայացնում առանձին տեսակի վարչական վարույթի նախատեսում: 
Պետք է արձանագրել, որ Եվրոպական դատարանի վճիռներով և որոշումներով սահմանված արդարացի փոխհատուցման գումարի վճարումը Հայաստանի Հանրապետության անվերապահ պարտավորությունն է (unconditional obligation): Հետևաբար, յուրաքանչյուր դեպքում իրավասու մարմինը չի կայացնելու գումարի վճարումը հաստատելու կամ մերժելու վերաբերյալ որոշում, ըստ այդմ, վարչական ակտ ոչ մի իրավիճակում չի կայացվելու. անհրաժեշտ փաստաթղթերը ամբողջական ներկայացվելու դեպքում հանձն է առնվելու գումարի փոխանցման գործընթացը: Այսինքն՝ իրականցվելու է վարչարարություն, որն ավարտվելու է անձի համար փաստական հետևանքների առաջացմամբ առանց վարչական ակտ կայացնելու:
Միաժամանակ, ինչ վերաբերում է փաստաթղթերը ոչ ամբողջական կամ նախատեսվածից ուշ ժամկետում ներկայացնելու ոչ միանշանակ լինելուն, հարկ է ընդգծել, որ ինչպես վերն արդեն իսկ նշվեց, գումարի փոխանցումը պետության պարտականությունն է, որի համար սահմանված է որոշակի ժամկետ, ինչը խախտելն առաջացնելու է լրացուցիչ ֆինանսական բեռ, քանզի Եվրոպական դատարանի կողմից սահմանված են տոկոսներ ժամանակին գումարը չփոխհատուցելու դեպքում:
Հաշվի առնելով, որ արդարացի գումարի փոխհատուցման գործընթացը Եվրոպական դատարանի վճռի կամ որոշման դեպքում միևնույն է կազմակերպվել և կազմակերպվում է մինչ օրս՝ նախաձեռնության նպատակը, մասնավորապես՝ Եվրոպական դատարանի վճիռներով և որոշումներով սահմանված արդարացի փոխհատուցման գումարի վճարման համար անհրաժեշտ փաստաթղթեր ներկայացնելու և վճարումն իրականացնելու կարգ սահմանելն ուղղված է մի կողմից անձանց իրավունքների լիարժեք ապահովմանը՝ վերջիններիս համար կանխատեսելի և որոշակի դարձնելով գումարի փոխհատուցման համար անհրաժեշտ փաստաթղթերի ցանկը և ընթացակարգը, մյուս կողմից պետության համար լուրջ երաշխիք ապահովելուն իր վրա դրված միջազգային պարտականությունները պատշաճ կատարելու տեսանկյունից:

	
3. Ֆինանսական և հաշվապահական հաշվառման վարչություն
	10.06.2025

	
	

	       «Միջազգային իրավական հարցերով ներկայացուցչի մասին» օրենքում լրացում կատարելու մասին» ՀՀ կառավարության որոշման նախագծի այսուհետ Նախագիծ վերաբերյալ.
Հիմք ընդունելով այն, որ Մարդու իրավունքների Եվրոպական դատարան-ի կողմից ընդունված վճիռների կատարման ժամկետ  է սահմանված 3 ամիսը, իսկ նախորդ ժամանակահատվածում վերոգրյալ վճիռներով սահմանված փոխհատուցումների տրամադրման ընթացքում առաջացել են մի շարք խնդիրներ, որոնց լուծումը պահանջել է որոշակի ժամանակ, առաջարկում ենք, «Միջազգային իրավական հարցերով ներկայացուցչի մասին» օրենքում լրացում կատարելուց հետո, Եվրոպական դատարանի վճիռներով կամ որոշումներով սահմանված արդարացի փոխհատուցման տրամադրման, այն ստանալու նպատակով ներկայացվող անհրաժեշտ փաստաթղթերի ցանկի և դրանց  ներկայացման կարգի մասին ՀՀ կառավարության որոշման նախագծով սահմանել  նաև Եվրոպական դատարանի վճիռների կամ որոշումների հիման վրա տրամադրվող արդարացի փոխհատուցումը ստանալու համար փաստաթղթերի գրասենյակ ներկայացման ժամկետները: 
	
Ընդունվել է ի գիտություն

	Առաջարկվող լրացումը վերաբերում էր «Միջազգային իրավական հարցերով ներկայացուցչի մասին» օրենքում լիազորող նորմ սահմանելուն. ներկայացված դիտարկումը Եվրոպական դատարանի վճիռներով կամ որոշումներով սահմանված արդարացի փոխհատուցման տրամադրման, այն ստանալու նպատակով ներկայացվող անհրաժեշտ փաստաթղթերի ցանկի և դրանց  ներկայացման կարգի մասին ՀՀ կառավարության որոշմանն է առնչվում: Համապատասխան որոշման  նախագիծը կմշակվի և սահմանված ընթացակարգով կներկայացվի կարծիքի:

	
4.  Պետաիրավական վարչություն
	13.06.2025

	
	

	       
Դիտարկումներ չկան:
	
Ընդունվել է 

	
5.  Իրավաբանական վարչություն
	11.06.2025

Դիտարկումներ չկան:
	
Ընդունվել է 

